
Dîvân-ı Muhâsebât’ın Sûret-i Teşkîl Ve Vezâ’ifine Dâ’ir Karârnâme

BİRİNCİ FASIL

Dîvân-ı Muhâsebât’ın Teşkîli

Birinci Madde: Kânûn-u Esâsî’nin yüzbeşinci maddesinde muharrer olduğu üzere, emvâl-i devletin kabz 
ve sarfına me’mûr olanların muhâsebelerini rü’yet ve devâ’irden tanzîm olunan sal muhâsebelerini tedkîk itmek 
ve her üç ayda bir kere usûl-ü maliyeyi ba-takrîr taraf-ı Hazret-i Padişahiye ‘arz ve mal me’mûrlarının emvâle ve 
muhâsebâta ‘âid muhâkemelerini icrâ’ eylemek üzere bir Dîvân-ı Muhâsebât teşkîl olunmuşdur. 

İkinci Madde: Dîvân-ı Muhâsebât Hey’eti ma‘a re’îs oniki a‘zâ ve bir müdde‘î-i ‘umûmî ve bir başkâtib 
ve on mümeyyiz ve on mülâzımdan ibârettir.

Üçüncü Madde: Dîvân-ı Muhâsebât’ın re’îs ve a‘zâsı Hey’et-i Meb’ûsan’dan ekseriyetle ‘azlinin lüzûmu 
tasdîk olunmadıkça kayd-ı hayat ile kalmak üzere bâ-irâde-i seniyye nasb olunur.

Dördüncü Madde: Re’îs ile a‘zâ ve müdde‘î-i ‘umûmî huzur-u Sadâret Penâhi’de ve başkâtib ile mümey-
yiz ve mülâzımlar Dîvân-ı mezkûrda Kânûn-u Esâsi’nin kırk altıncı maddesi mu‘cibince tahlîf kılınır.

Beşinci Madde: Dîvân-ı Muhâsebât iki dâ’ireye münkasemdir.

Altıncı Madde: Re’îs tarafından dâ’irelere a‘zâdan biri re’îs-i sânî ta‘yîn olunur. Re’îs-i Evvel dahi lüzûm 
gördükçe dâ’irelerden birine bizzât riyâset eyler.

Yedinci Madde: Re’îs-i evvel ve sânîler bulunamadığı vâki‘tte dâ’irelerde a‘zânın en kıdemlisi riyâset eyler.

Sekizinci Madde:  A‘zânın iki dâ’ireye taksîmi ve i‘câbında birinin veya ba‘zılarının bir dâ’ireden diğer 
dâ’ireye nakli re’îs-i evvelin vezâ’ifindendir.

Dokuzuncu Madde: A‘zâdan birinin mâni‘-i zuhûrunda dâ’irece vücudu müktazî olan aded a‘zâyı ikmâl 
içün diğer dâ’ireden bir a‘zâ celb idilür ve bu sûret mümkün olamaz ise dâ’irede bulunan mümeyyizlerden biri 
a‘zâ vekâleti ider.

Onuncu Madde: Dâ’irelerde müzâkere olunan mevâdda ekseriyet-i ârâ’ ile karâr verilür ve tesâvî-i ârâ’ 
vukû‘unda re’îsin bulunduğu tarafın re’yi tercîh olunur.

On Birinci Madde:  Her bir dâ’irede re’îs-i sânîden başka dört a‘zâ mevcud olmadıkça hükme selâhiyet 
olamaz ve hüküm mazbataları mühr-ü zâti ile temhîr olunur. Muhâlif bulunanların re’ylerini zabıt cerîdesine 
derc ittirmeye selâhiyeti vardır.

On İkinci Madde: Otuz yaşını tekmîl itmemiş olanlar re’îs-i evvel ve sânî ve a‘zâ  ve müdde‘î-i ‘umûmî 
olamaz.

On Üçüncü Madde: Mümeyyizler birinci ve ikinci olmak üzere iki sınıfa münkasemdir. Bir mümeyyiz 
ikinci sınıfta iki sene bulunmadıkça ve bi’l-imtihân ibrâz-ı liyakât itmedikce birinci sınıfa geçmeğe kesb-i istih-
kak idemez ve sınıf imtihânında ehliyetde müsâvâtta bulunanların kıdemlileri tercîh olunur.

On Dördüncü Madde: Yirmi beş yaşını tekmîl itmemiş olan başkâtib ve mümeyyiz olamaz.



On Beşinci Madde: Mümeyyiz ve mülâzımlar mütesâvîyen iki dâ’ireye taksîm olunur ve mümeyyizlerden 
biri bulunduğu dâ’irenin başkitabet hizmetini îfâ eder. Lede’l-hâce bir dâ’ire mümeyyizi ve mülâzımları diğer 
dâ’ire mümeyyiz ve mülâzımlarına mu‘âvenet eyler.

On Altıncı Madde: Re’îs-i evvel lüzûm gördükçe iki dâ’ire birleşip hey’et-i ‘umûmîye teşkîl olunur ve 
hey’et-i ‘umûmîye’ye re’îs-i evvel riyâset eder. Gıyâbında re’îs-i sânîlerden re’îs-i evvelin tensîb eylediği zât vekâ-
let eyler.

On Yedinci  Madde:  A‘zâ’dan birinin yeri  münhâll  oldukta  mümeyyizlerden en ehliyetlisinin münhâll  
olan a‘zâlığa nasb ve ta‘yînini re’îs-i evvel bâ-takrîr Bâb-ı ‘Âli’ye ‘arz ederek bâ- irâde-i seniyye o mümeyyiz a‘zâ 
nasbolunur.

On Sekizinci Madde: Mülâzımlar iki sınıfa münkasem olub mümeyyizlerin icrâ’sına me’mûr oldukları 
tahkîk ve tedkîk mu‘âmelâtında kendülerine mu‘âvenet ederler.

On Dokuzuncu Madde: Dîvân-ı  Muhâsebât  zâbıta  ve  idâre-i  dâhiliye  ve nezâret-i  ‘umûmîyesi  Re’îs-i  
evvele ‘âiddir.

İKİNCİ FASIL

Dîvân-ı Muhâsebât’ın Vezâifi

Yirminci Madde: Dîvân-ı Muhâsebât’ın ‘umûmen devâ’ir-i mülkiye ve askeriyede bulunan defterdâr ve 
muhâsebeci  ve  mal  me’mûru  ve  sandık  eminleri  ve  askerî  idâre  me’mûrları  gibi  emvâl-i  devleti  kabz  ve  sarfa  
me’mûr ve idâre-i mâliye’den mes’ûl olan bi’l-cümle me’mûrînin ve ‘umûmen idâre-i belediye ve hastahâne ve 
ıslâhhâne ve mekteb-i sanâyi‘ ve menâfi‘sandıkları gibi te’sîsât-ı ‘umûmîye mal me’mûrlarının rü’yet-i muhâsebât 
ve lede’l- hâce icrâ’-i muhâkemâtına me’mûrdur. Dîvân-ı Muhâsebât müstakil bi’l- re’y olub karâr ve hükümlerine 
hiçbir tarafdan müdâhale olunamaz.

ÜÇÜNCÜ FASIL

Müdde‘î-i ‘Umûmî

Yirmi  Birinci  Madde:  Müdde‘î-i  ‘umûmî  vazîfe-i  me’mûriyetine  müte‘allik  iddi‘â’  ve  ifâdâtı  tahrîren  
Re’îs-i Evvele îfâde eder. 

Yirmi İkinci Madde: Müdde‘î-i ‘umûmî Dîvân-ı Muhâsebât’a hesâblarını i‘tâ etmesi lâzım gelen me’mûr-
ların bir kıt‘a defter-i ‘umûmîsini tanzîm ettirir. Ve evkat-ı muayyenesinde me’mûrların bilâ-teehhür hesâblarını 
teslîm idüb itmediklerini tahkîk ve teehhürde bulunanlar ‘aleyhinde icrâ’-yı mücâzât olunmasını bâ-takrîr taleb 
eyler.

Yirmi Üçüncü Madde: Müdde‘î-i ‘umûmî Dîvân-ı Muhâsebât dâ’irelerinde sûret-i munta‘zâmada akd-i 
ictimâ‘ olub olmadığını ve mümeyyiz ve mülâzımlarin vazîfelerini hüsn-ü sûretle ve devam üzere îfâ idüb itme-
diklerini tahkîk ve tesâmüh ve ihmâl vukû‘unda keyfiyeti re’îs-i evvele tahrîren beyân ider.

Yirmi Dördüncü Madde: Müdde‘î-i ‘umûmî Dîvân-ı Muhâsebât’ın hüküm i‘lâmlarının sûretlerini Ma-
liye Nezâreti’ne teblîğ eder. Ve Hazîne-i Devlet ve te’sîsât-ı ‘umûmîye ve devâ’ir-i belediyenin zararını mu‘cib bir 
sehiv vukû‘ bulmak veya bir kalem hesâba dâhil idilmemek veya mükerrer yazılmak veya mahall-i sarfının gay-
riye sarf olunmak sebeplerinden dolayı hesâblarının yeniden tedkîk ve mu‘âyenesine dâ’ir vâki‘ olan istid‘â’ların 
Dîvân-ı Muhâsebât huzurunda tedkîk ve muhâkemesinde hazır bulunur.



Yirmi Beşinci Madde: Deyne mukâbil satılmak üzere kayd-ı resmî düşürülen emlâkin terkîn-i kaydına 
ve  taklîl  miktârına  veya  bu  kaydın  ahar  emlâk  üzerine  nakline  dâ’ir  olan  istid‘âlar  hükm olunmazdan  evvel  
müdde‘î-i ‘umûmîye teblîğ olunur ve mal ve hesâb me’mûrları mümeyyizler tarafından hakkında sahtekârlık ve 
irtikâb isnâd olunur ise kable’l-hüküm müdde‘î-i ‘umûmî dâ’ireye da‘vet olunarak netice-i re’y ve efkârı istimâ‘ 
idilür.

Yirmi Altıncı Madde: Müdde‘î-i ‘umûmî me’mûriyetine ‘âid bir cihetten dolayı tedkîke lüzûm gördüğü 
hesâbât defâtir ve evrâkını mütâla‘a için ahz ider ve bu misillü defâtir ve evrâkın mütâla‘asını Dîvân-ı Muhâsebât 
dahi kendisine res’en emir ve havâle idebilür.

Yirmi Yedinci Madde: Müddeî-i ‘umûmînin bir mâni‘den dolayı bulunamadığı zamanda Dîvân-ı Muhâ-
sebât a‘zâsından olmak üzere maliye nazırının ta‘yîn ideceği zât muvakkaten o me’mûriyeti îfâ eder.

Yirmi Sekizinci Madde: Hüküm i‘lâmlarının icrâ’sına ve mahcûz olan emvâlin fekk-i haczine ve deyne 
mukâbil satılmak üzere kayd-ı resmî düşürülen emlâkin terkîn-i kaydına ve bu iki nev‘i emvâl ve emlâkın taklîl 
mikdârına ve husûsat-ı sâ’ireye dâ’ir vükelâ-yı devlet tarafından istenilen ma‘lûmât ve izâhâtı i‘tâya müdde‘î-i 
‘umûmî mecbûrdur.

DÖRDÜNCÜ FASIL

Başkitâbet

Yirmi Dokuzuncu Madde: Hey’et-i ‘umûmîyenin ictimâ‘ında hazır bulunub cereyân edecek müzâkerâtı 
zabt itmek başkâtibin vazîfesindendir.

Otuzuncu  Madde:  Başkâtib  Dîvân-ı  Muhâsebât’ın  bil-cümle  umûr-u  tahrîriye  ve  mu‘âmelât-ı  kaydi-
yesinin hüsn-ü ceryânı ile anların ve müsevvedâtın ve sâ’ir evrâk-ı muktazîyenin muhafa‘zâsına nezâret eyler. 
Başkâtib her ayın âhirinde mümeyyizlerde ve dâ’irelerde derdest-i tedkîk ve müzâkere olan hesâbat ve dîvâna 
müte‘allik sâ’ir husûsatın tesrî‘-i ikmâli zımnında bir defterini tanzîm ile re’îse i‘tâ eder. Ve bu defterin bir sûreti 
müdde‘î-i ‘umûmîye dahi verilir.

Otuz Birinci Madde: Dîvân-ı Muhâsebât’ın umûr-u dâhiliye ve tahrîriyesi  bir nizâmnâme-i dâhilî  ile 
ta‘yîn olunacaktır.

BEŞİNCİ FASIL

Muhâsebâtın Tedkîki

Otuz İkinci Madde: Tedkîk olunacak muhâsebâtı mümeyyizlere re’îs-i evvel tevzî‘ ider.

Otuz Üçüncü Madde: Bir mümeyyize birbirini müte‘âkıb iki def‘a bir me’mûrun tedkîk-i hesâbatı havâle 
olunamaz.

Otuz Dördüncü Madde: Mümeyyizler kendilerine havâle olunan hesâbatı bizzât tedkîk etmeğe mecbûr-
dur.

Otuz Beşinci Madde: Mümeyyizler her bir hesâb için ilel ve esbâb-ı muktazîyeyi ve iki nev‘i mütâla‘ayı 
hâvî bir hulâsa tanzîm ederler. İşbu iki nev‘i mütâla‘adan birisi sırf ciheti hesâbiyeye ‘âid olub hesâbın müte‘allik 
olduğu dâ’ire me’mûrları tarafından her bir kalem için ibrâzı muktazî olan senedât-ı lâzime ve evrâk-ı müsbite 
gösterilemediği halde bu gibi masrafın icrâ’-yı mahsûb ve kabulünü senedât ve evrâk-ı müsbitesinin ibrâzına 
ta‘lîkan reddi lüzûmunu göstermekten ve ikincisi hesâbta muhavvel enva-i vâridâtın kavânîn-i mevzuasına mu-



tabık olub olmadığını ve sarfiyâtın tahsîs olunduğu şeyler için vukû‘ bulub bulmadığını ve tahsîsâtı dâ’iresinde 
bulunub bulunmadığını ve gerek vâridât ve gerek masârifât vakt-ü zamanıyla istîfâ ve îfâ olunub olunmadığını 
ve mal me’mûrlarının meriyyü’1-icrâ’ olan kavânîn ve nizâmat ve ta‘lîmâta tevfikan vezâ’if-i  me’mûriyetlerini 
hakkiyle ve tamamıyle îfâ idüb itmediklerini ve sarfiyât ile tahsîsât arasında fark u tefâvüt olduğu halde miktâ-
rını irae eylemekten ibâretdir.

Otuz Altıncı Madde: Mümeyyizler hesâbatça icrâ’-yı tedkîkat için mal me’mûrlarını veya vekil ve mu-
rahhaslarını isticvâb itmeğe ve tahrîren muhâbere eylemeğe me’zûndur. Bu bâbda olan evrâk hülâsanın kırâ’at 
olunacağı dâ’ire re’îs-i sânîsine verilir.

Otuz Yedinci Madde: Bir hesâbın tedkîki için birkaç mümeyyiz ta‘yînine ihtiyaç göründüğü halde re’îs-i 
evvel sâ’ir mümeyyizlerin mütâla‘a tını celb ve tertîb ve hülâsayı tanzîm etmek üzere birinci sınıf mümeyyizler-
den birini me’mûr eyler. Hesâbın tedkîkiyle meşgûl olan mümeyyizler hülâsanın kırâ’at ve müzâkere olunduğu 
ictimâ‘larda dâ’irede hâzır bulunur. Fakat bunlar hülâsa tanzîmine me’mûr olub sâhib-i re’y değildirler.

Otuz Sekizinci Madde: Bir hesâba müte‘allik hülâsa ve kâffe-i evrâk-ı müteferri‘a müracâ‘at olunmak 
üzere hin-i müzâkerede dâ’irede bulundurulur. 

Otuz Dokuzuncu Madde: Her dâ’irenin re’îsi mümeyyizlerin verdiği hülâsa evrâkını a‘zâya tevzî‘ ider. 
A‘zâ  dahi evvelen mümeyyizin tedkîkatı bizzât îfâ idüb itmediğini ve hülâsada dermiyân olunan mes’elelerin 
esâslı  şeyler  olub  olmadığını  tahkîk  ve  sânîyen  mümeyyizin  hesâbın  her  bir  cihetini  tedkîk  itmiş  olduğuna  
kanâ‘at gelmek için o hesâbtaki fasıllardan birkaçının evrâk-ı müsbitesini bizzât tedkîk etmeğe mecbûrdur.

Kırkıncı Madde: A‘zâdan birine birbirini müte‘âkıb iki def‘a bir me’mûr hesâbının hülâsası havâle olu-
namaz.

ALTINCI FASIL

Hesâbâtın Sûret-i Muhâkemesi

Kırk Birinci Madde: Bir hülâsanın tedkîkine me’mûr olan a‘zâ o hülâsayı tanzîm eden mümeyyizlerin 
cihet-i hesâbiye ve sâ’ire hakkında vâki‘ olan mülâhâzatı üzerine kendi re’yini ilel ve esbâbı ile beraber dâ’ireye 
beyân ve dâ’ire dahi hülâsay-ı mezkûre hakkında hüküm ve karârını i‘tâ ile dâ’irece lüzûm görülür ve re’îs-i evvel 
tarafından dahi tensîb idilür ise bir kat daha tedkîk olunmak üzere hey’et-i ‘umûmîyeye havâlesini gösterir.

Kırk İkinci  Madde:  Bir  hesâbın  tedkîkatı  hitâm bulduktan sonra  evvel  emirde  hülâsayı  tanzîm eden 
mümeyyiz kendi mütâla‘asını ve sânîyen hülâsayı tedkîk eyliyen a‘zâ kendi re’yini beyân idüb ba‘dehu sâ’ir a‘zâ 
sırasıyla re’ylerini îfâde iderler. Re’îs-i Sânî ittîfâk veya ekseriyet ile hâsıl olan karârı hülâsanın kenarına tahrîr ve 
zirini imza ve Meclis mühürüyle temhîr eder.

Kırk Üçüncü Madde:  Dâ’irece  hâsıl  olan  bir  karâr  üzerine  tanzîmi  lâzım gelen  i‘lâmın müsveddesini  
hülâsayı tanzîm eden mümeyyiz kaleme alarak kendisi ve dâ’irenin Re’îs-i Sânîsi imza ider. Bu müsvedde evrâk-ı 
müteferri‘asiyla beraber Başkâtibe verilir. Başkâtib dahi re’îs-i evvele imza ittirdikten sonra teblîğ olunacak sûret-
lerini yazdırub imza ve Dîvân-ı Muhâsebât mühürüyle temhîr ider ve i‘câb idenlere teblîğ eyler.

Kırk Dördüncü Madde: Dîvân-ı Muhâsebât’ın hüküm ve karârları ya muvakkat veya kat‘îdir.



Kırk Beşinci  Madde:  Her  bir  hesâb  üzerine  hüküm ve  karâr  virilüb  i‘lâmı  tanzîm olunduktan  sonra  
hesâb  ile  evrâk-ı  müteferri‘ası  hülâsayı  tanzîm eden mümeyyiz  tarafından başkâtibe  virilür.  Ve  başkâtib  dahi  
hüküm ve karârı hesâbın aslına işâret ile cümlesini evrâk odasına teslîm ider.

Kırk  Altıncı  Madde:  Dîvân-ı  Muhâsebât  kendisine  takdîm  olunan  hesâbatı  tesviye  ve  kat‘  ve  mal  
me’mûrlarının berî’üzzimme veya alacağı veya vereceği olduğunu hükm-i kat‘i ile ta‘yîn eyler. Evvelki iki şıkta 
yani mal me’mûrunun berî’üzzimme veya alacağı çıktığı halde beraatına hüküm ile kendisinin veya kefilinin 
me’mûriyetini terketmiş bulunduğu takdirde hüküm ve karârı verilen hesâbtan dolayı mahcûz bulunan emvâli 
ve deyne mukâbil satılmak üzere kayd-ı resmî düşürülen emlâkinin fekk-i haciz ve terkîn-i kaydını dahi Dîvân-ı 
Muhâsebât emreder. Şıkk-ı saliste yani mal me’mûrlarının zimmeti zuhûrunda kânûnen muayyen olan mehil 
içinde te’diye itmesi husûsu hükm olunur ve her halde hazîne me’mûrları ‘aleyhinde vâki‘ olan böyle bir hükmü 
icrâ’ ittirmek için i‘lâmının bir sûreti mâliye nazırına ve te’sîsât-ı ‘umûmîye mal me’mûrları ‘aleyhinde virilen 
i‘lâmat dahi icrâ’sına takayyüt içün te’sîsât-ı mezkûrenin en büyük me’mûrlarına teblîğ olunacakdır. Ve i‘lâmatın 
vaktiyle  icrâ’sına  adem-i  takayyütden nezâret-i  müşârûnileyha  ile  te’sîsât-ı  mezkûre  büyük me’mûrları  mes’ûl  
tutulacakdır.

Kırk Yedinci Madde: Dîvân-ı Muhâsebât bir hesâb hakkında kati‘yyen hüküm ve karâr vermiş olsa bile 
hükümden sonra ele geçirilen evrâk-ı müsbiteye istinâden mal me’mûrlarının istid‘âsı veyahut Dîvân-ı Muhâ-
sebât’ın re’sen karârı veya hesâbat-ı sâ’irenin esnâ-yı tedkîkinde hüküm ve karâr altına alınan hesâbda bir sehiv 
vâki‘ olduğu veya bir kalemin hesâba dâhil edilmediği veya mükerrer yazıldığı veya mahall-i sarfının gayriye sarf 
olunduğu tebeyyün itmesiyle müddeî-i ‘umûmînin vukû‘ bulan takrîri üzerine o hesâbın yeniden mu‘âyene ve 
tedkîkine ibtidâr olunabilir. 

Kırk Sekizinci Madde: Dîvân-ı Muhâsebât me’mûriyette bulunan veyahut me’mûriyette bulunmadığı 
halde hesâbları  kat‘iyyen tesviye olunmamış olan me’mûrların veya kefillerinin deyinlerine mukâbil  satılmak 
üzere kayd-ı resmî düşürülen emlâklarının taklîl-i miktârına veya kayd-ı mezkûrun ahar emlâk üzerine nakline 
dâ’ir vukû‘ bulan istid‘âlar üzerine hukuk-u hazînenin muhâfa‘zâsına kâfî te’minâtlar almak şartıyla hükmeder.

Kırk Dokuzuncu Madde: Dîvân-ı Muhâsebât hesâbların tedkîki sırasında sahtekârlık veya irtikâb gibi 
bir cürmün vukû‘una vâkıf olursa keyfiyeti Mâliye Nezâreti’ne iş‘âr ile beraber eshâb- ı cerâyimin Şûrây-ı Devlet 
ve Mecalis-i İdâre’de muhâkemelerini icrâ’ itdirmek üzere Makâm-ı Sadâret’e müracâ‘at ider.

Ellinci Madde: Dîvân-ı  Muhâsebât’ın mal  me’mûrları  ‘aleyhinde olan hüküm i‘lâmları  her  halde icrâ’  
olunur. Bir mal me’mûru Dîvân’ın usûlü muhâkemenin veya kânûnun ihlâl olunmuş olmasından dolayı verilen 
i‘lâmın nakzına sebeb ve mahal gördüğü halde, i‘lâmın teblîğ olunduğu tarihten i‘tibâren üç ay zarfında temyiz 
davasını ikâme etmesi lâzımdır. Mâliye Nâzırı ve dâ’irelerine ‘âid mevâddan dolayı Vükela-yı Devlet dahi mehl-i 
mezkûr  zarfında  Makâm-ı  Sadâret’e  takrîr  takdîmi  ile  usûl-ü  muhâkemeye  veya  kânûna  mugâyeretinden  ve  
selâhiyet ve me’zûniyet-i nizâmiyesi hâricinde iş rü’yet itmiş olmasından ve bir madde hakkında virmiş olduğu 
i‘lâmların yekdiğerine mübayin bulunmasından dolayı nakzını lâzım gördükleri i‘lâmâtın nakz olunmak üzere 
Şûrâ-yı Devlet’e havâlesini taleb iderler.

Elli Birinci Madde: Ellinci maddede beyân olunan ahvalden dolayı Dîvân-ı Muhâsebât’ın bir i‘lâmı nakz 
idildikten sonra zât-ı da‘vânın muhâkemesi Dîvân’a havâle olundukda i‘lâmı virmiş olan dâ’irede görülmeyüb 
diğer bir dâ’irede rü’yet olunur.



Elli İkinci Madde: İlâm-ı evveli veren dâ’irenin bir veya birkaç a‘zâ sı işin rü’yet olunacağı dâ’ireye geçmiş 
bulundukları halde o davanın rü’yetinde bulunamayub yerlerine muvakkaten diğer a‘zâ ta‘yîn olunur.

Elli  Üçüncü  Madde:  Dîvân-ı  Muhâsebât’ın  tedkîkat  ve  muhâkemâtı  emvâli  kabz  ve  sarf  iden  mal  
me’mûrları hakkında carî olub vükelâ ve vülât ve mutasarrıfîn gibi i‘tâ emri verenlere şümulü olamaz. Bu mi-
sillü  me’mûrların  inde’l-iktizâ  sıfatlarına  göre  muhâkemeleri  Dîvân-ı  Âli  veya  Şûrâ-yı  Devlet’de  icrâ’  olunur.  
Mal me’mûrlarının dahi kâidesine muvâfık ve mu‘âmelât-ı muktazîyesi ikmâl kılınmış olan i‘tâ emirleri üzerine 
makbuz senedi ve evrâk-ı sâ’ire-i müsbiteyi ahz iderek sarf ittikleri mebaliğin kabulü ile icrâ’-yı mahsubunda 
dahi tereddüd olunamaz. 

YEDİNCİ FASIL

Devâ’ir-i Devletin Sâl Muhâsebeleri

Elli Dördüncü Madde: Her Nezâret ve dâ’ire sâl muhâsebesini müte‘allik olduğu senenin hitâmından 
i‘tibâren nihâyet bir senede tanzîm ve ikmâl ile tab’ ittirerek Mâliye Nezâret-i Celîlesine takdîme mecbûrdur. 

Elli Beşinci Madde: Mâliye Nezâret’i devâ’irden aldığı sâl muhâsebelerini bâde’t-tedkîk Kânûn-u Esâ-
si’nin yüz üçüncü maddesinde muharrer olduğu veçhile Muhâsebe-i Kat‘iye Kânûnu Lâyihası’nı ve ona merbût 
olması muktazî olan muhâsebat-ı ‘umûmîye cedvellerini müte‘allik olduğu senenin hitâmından i‘tibâren nihâyet 
iki sene zarfında tanzîm ve ikmâl ederek Dîvân-ı Muhâsebâ’ta i‘tâ ider ve her dâ’ireden almış olduğu sâl muhâ-
sebelerinin birer nüshalarını dahi beraber irsâl eyler. 

Elli Altıncı Madde: Dîvân-ı Muhâsebât Maliye Nezâreti’nden gelen Muhâsebe-i Kat‘iye Kânûnu Lâyıha-
sı’yla ona merbût olan muhâsebat-ı ‘umûmîye cedvellerini ve her dâ’irenin sâl muhâsebelerini sırasıyla mevki‘-i 
müzâkere ve tedkîke vaz‘ ile her dâ’irenin mal me’mûrlarını ve sandık eminlerini celb ve muhâsebelerini müfre-
dât vechi üzere rü’yet ve yedlerinde bulunan sarfiyât senedâtını ve evrâk-ı müsbite-i sâ’ireyi ve adî ve fevkal‘âde 
masârifâta ve idilen istikrâzâta dâ’ir Makâm-ı Celîl-i Sedâret’ten Maliye Nezâreti’ne yazılan buyruldular ile sâ’ir 
me’zûniyet evrâkını yegân yegân mütâla‘a iderek hülâsa-i tedkîkat ve netice-i mütâla‘atını Maliye Nezâreti’nden 
muhasebât-ı ‘umûmîyeyi aldığı tarihten i‘tibâren nihâyet iki sene yani muhâsebâtın müte‘allik olduğu senenin 
hitâmından i‘tibâren nihâyet dört senede ikmâl iderek Hey’et-i Meb‘ûsana i‘tâ ider.

Elli Yedinci Madde: Dîvân- Muhâsebât’ın sâl muhâsebeleri hakkında muâmelât-ı tedkîkiyesi iki kısım 
olub birincisi emvâl-i devleti kabz ve sarfa me’mûr olanların muhâsebâtını ayrı ayrı tedkîk ve rü’yet ile hilâf-i 
nizâm ve kâide sarfiyâtından dolayı i‘câb idenleri bi’l- muhâkeme muktezâ-yı maslahatı hüküm ve i‘lâm itmek 
ve ikincisi Mâliye Nezâreti’nden virilen muhâsebât-ı ‘umûmîye cedvellerini ve devâ’irin sâl muhâsebelerini Mu-
vazene-i Maliye Kânûnu’na merbût muhassesât cedvellerine tatbîk ile tefâvüt olub olmadığını ve olduğu halde 
esbâb ve i‘câbını ve vâridât ve masârifâtın istîfâ ve sarfı kavânîn ve nizâmat-ı mevzû‘âta muvâfık olub olmadığını 
tedkîk ve beyân eylemekdir.

Elli Sekizinci Madde: Dîvân-ı Muhâsebât mal me’mûrlarının ve sandık eminlerinin münferiden rü’yet-i 
muhâsebelerini Mâliye Nezâreti’nden gelecek muhâsebat-ı ‘umûmîye cedvellerinin vürûduna ta‘lîk itmeyib her 
sene hitâmında tedkîk ve rü’yete me’zûndur. Bu halde me’mûrîn-i mûmâileyhin ne sûretle ve ne vakitlerde he-
sab virmeleri lâzım geleceği Mâliye Nezâreti ile bi’l-muhâbere Dîvân-ı Muhâsebât’ça karârlaştırılacakdır. İdâre-i 
belediye ve te’sîsât-ı ‘umûmîye mal me’mûrları muhâsebâtı be-heme-hâl hesâbın müte‘allik olduğu senenin hitâ-
mıyla beraber tedkîk ve rü’yet olunacakdır.



Elli Dokuzuncu Madde: Dîvân-ı Muhâsebât mal me’mûrlarının ayrı ayrı hesâbları hakkındaki hüküm 
ve  karârlarının neticeleri  Mâliye  Nezâreti  tarafından gelen devâ’ir  sâl  muhâsebeleri  neticesine  mutabık  olun-
duğunu husûsi karârnâmeler ile ve ‘umûmen hesâbları hakkındaki hüküm ve karârlarının Muhâsebe-i Kat‘iye 
Kânûnu Lâyihası’na merbût muhâsebat-ı ‘umûmîye cedvelleri neticesine mutabık olduğunu ‘umûmî karârnâme 
ile beyân ve tasdik ider. Husûsi karârnâmeler hangi hesâblara müte’allik olursa o hesâbların tedkîk olunduğu 
dâ’ireler tarafından ve ‘umûmî karârnâmeler Dîvân-ı Muhâsebât’ın hey’eti ‘umûmîyesi canibinden i‘tâ olunur.

Altmışıncı  Madde:  Dîvân-ı  Muhâsebât’ın  her  iki  dâ’iresinden  verilen  husûsi  karârnâmeler  netice-i  
‘umûmîyesinin  muhâsebat-ı  ‘umûmîye  cedvelleri  ile  devâ’irin  sâl  muhâsebelerine  mutabakâtını  meydana  çı-
karmak üzere husûsi karârnâmeleri ve anların müstenit olduğu bi’l-cümle evrâkı cem‘ itmek üzere re’îs-i evvel 
tarafından bir mümeyyiz me’mûr idilir. Mümeyyizin hülâsası Dîvân-ı Muhâsebât’ın hey’eti ‘umûmîyesine virü-
lüb müdde‘î-i ‘umûmîye teblîğini re’îsi evvel emreder. A‘zâdan mümeyyizin hülâsasını tedkîk edecek zâtı dahi 
hey’et-i ‘umûmîye ta‘yîn ider. 

Altmış  Birinci  Madde:  Mümeyyizin  hülâsası  ve  a‘zâdan  tedkîk  iden  zâtın  mütâla‘atı  Dîvân-ı  Muhâ-
sebât’ın hey’et-i  ‘umûmîyesinde müzâkere olunur. Dâ’irelerden verilmiş olan husûsi karârnâmelere müte‘allik 
tedkîkatı icrâ’ eden mümeyyiz hey’et-i ‘umûmîyeye celb idilir. Müddeî-i ‘umûmînin netice-i re’y ve efkârı is-
timâ olunduktan sonra Dîvân-ı Muhâsebât’ın hüküm ve karârlarının Mâliye Nezâreti’nden gelen muhâsebat-ı 
‘umûmîye  cedvelleriyle  sâl  muhâsebelerine  mutabakatını  müş‘ir  ‘umûmî  karârnâme kırâ’at  ve  tedkîk  olunub 
i‘câb iden mazbatası tanzîm ve temhîr olunur. 

Altmış İkinci Madde: Dîvân-ı Muhâsebât mazbatası tanzîm ve temhîr olunan ‘umûmî karârnâmeyi tab‘ 
ile der‘akab Hey’et-i Meb‘ûsan’a i‘tâ ider.

SEKİZİNCİ FASIL

Makâm-ı Sadâret’e İ‘tâ Olunacak İhtârât Lâyihaları

Altmış Üçüncü Madde: Dîvân-ı Muhâsebât devletin umûr-u mâliyesi muhâsebâtının tedkîkat ve muhâ-
sebâtından başka mu‘âmelât-ı  hesâbiye ıslâhatına dâ’ir  Makâm-ı Sadaret’e ihtârâta dahi me’zûndur. Ve mu‘â-
melât-ı hesâbiye usûlünce Mâliye Nezâreti tarafından ta‘dilât icrâ’ olunacak olduğu halde Dîvân-ı Muhâsebât’a 
ma‘lûmât i‘tâsı lâzımdır.

Altmış Dördüncü Madde: Her sene re’îs-i evvel tarafından re’îs-i sânîler ile müdde‘î-i ‘umûmî ve dâ’i-
relerin intihâb ittiği iki a‘zâdan mürekkeb bir encümen teşkîl olunarak vâridâtın enva‘i kavânîn-i mahsûsasıyla 
ve masârifâtın enva‘ının müretteb ve mukannen olan muhasesâtı ile tatbîkinde hâsıl olan mütâla‘at ve Dîvân-ı 
Muhâsebât’ın tedkîkat ve tecarib-ü vâkı‘âsı üzerine umûr-u hesâbiyenin aksam-ı muhtelifesince tasavvur olunan 
ıslâhatı hâvî evvelce tehyie ve tanzîm kılınmış olan lâyiha müsveddesi o encümende tedkîk olunduktan ve ba‘de-
hu Dîvân-ı Muhâsebât’ın hey’et-i ‘umûmîyesinde ve müdde‘î-i ‘umûmî huzûrunda bi’l-müzâkere karârlaştırıl-
dıktan sonra lâyiha Makâm-ı Sadaret’e takdîm kılınur. İşbu lâyiha Meclis-i Vükelâ’da dahi bi’t-tedkîk Hey’et-i 
Vükelâ’nın mütâla‘atı ile beraber tab‘ ittirilerek Hey’et-i Meb‘ûsana i‘tâ olunur.

HÂTİME

Altmış Beşinci Madde: Dîvân-ı Muhâsebât hiçbir nezârete tâ‘bi‘ ve merbût değildir. Hey’eti bir dâ’ire-i 
mahsûsa ve müstakillede ikâmet idecektir. fi 15 Zilhicce Sene 95/10 Aralık 1878. BOA, İ. DUİT, Nu. 59/3.



10 Aralık 1878 tarihli Divan-ı Muhasebat Kararnamesi’nin orijinal metni;






















